
25 

L'è poi uña scapolla ben compîa

(Quando de Dio non segge vorentæ)

Intr'o cœu dri nemixi, e in compagnia

De pochi patriotti, e Turchi assæ

Fondâse; che dri Greghi a ra genia

Mi non creddo: nì manco a re contræ

De ponente lontañe: onde in sto mœuo

Rotta ra barca noi restemmo a nœuo.


26 

Antiochia l'è reiza non ro nego;

Desfæto Turchi, e ancora Persien:

De tante gren prodezze, mi ve prego

De dîme chi è caxon de tanto ben?

So, che tutti ro seî: ma ben me spiego:

Dio, che levemmo vœu da quelli chen

Ra çittæ santa, e se noî non ro femmo

Ra fôra de sto mondo deventemmo.


27 

Patroin stimati questo tempo è perso.

No passemmo ri giorni in discorsetti,

Pigemmo un pô re cose pe ro verso,

Nisciun mette in tri pê dri scambelletti.

Ri tempi, e ra saxon n'invian verso

Quella santa çittæ: Passi e strazetti

Son liberi per noî. Chi n'impedisce?

Emmo vinto, e ro voto se compisce.


28 

Prinçipi me protesto, e ste raxoin

Ro mondo d'aoura, e quello in avvegnî

Re saverà. Ri giusti santi e boin,

Che son in çê non me faran mentî.

Guerrê de Dio degnissimi Campioin

Ro mæ parei non è de deferî.

Se tarderemmo noî ro nostro corso

Ri Turchi averan presto dro soccorso.


29 

Così disse Gofredo, e a sto parlâ

Piaxûo da tutti, stê sciù un çerto Piero

Romitto, ommo da ben, che lì a l'Armâ

Era aoutô de l'impreiza, ommo sincero,

E o disse: Mi son chì per confirmâ

Ro parei de Gofredo giusto e vero:

Vedo, che l'aprovæ; ma sciù ra fin

Vœuggio azonzeghe mi questo pitin.


30 

Quand'a mi me sovêgnan tanti intrighi

De descordie, de risce, e desbaratti:

Che tra voî âtri, deventæ nemighi,

Hei fæto cose da passâ per matti.

Con tanta ruzze da prinçipj antighi,

Chi ve fê deventâ poi chen e gatti

Con tanta dezunion de quando in quando,

Perchè tutti aspirâvi a ro comando.


31 

Dixe un proverbio, che quella scudella

A se pœu ciamâ povera, e meschiña,

Se gh'è ciù d'uña man chi ghe rastella;

Perchè se un piggia, l'âtro ghe strasciña.

Così segue de voî: se un questa, un quella

Vœu cœutta, o crûa; un sgrezza, e l'âtro fiña.

Un Cappo fêve, e a questo ognun sogiaxe,

E metei tutti poi ra mente in paxe.

